
UiTM Cawangan Kelantan 
terus berusaha memperkukuh 
perananya dalam bidang 

akademik dengan memberi 
tumpuan khususnya kepada bidang 
pengantarabangsaan seiring dengan 
aspirasi Global Renowned University 
(GRU) 2025, yang digagaskan 
UiTM.

Menurut Rektor, Profesor Dr. 
Mohamad Afandi Mat Rani, mereka 
kini sedang fokus terhadap strategi 
menjalinkan kerjasama dengan 
pelbagai universiti global bagi 
memperluaskan peluang pendidikan, 
juga bidang keusahawanan dan 
pengajian islam. 

“Impak daripada program 
pengantarabangsaan ini sangat 
besar. Ia bukan sekadar kerjasama 
akademik, tetapi juga membuka 
peluang membawa pulang geran, 
program komuniti pensyarah dan 
pelajar, menganjurkan seminar 
antarabangsa, serta memberi impak 
kepada bidang utama teknologi 
dan juga bidang keusahawanan dan 
juga yang berkaitan dengan bidang 
pengajian Islam”, kata beliau ketika 
ditemu bual selepas sidang ke enam 
Istiadat Konvokesyen UiTM ke 102.

Tambah beliau lagi, antara 
kerjasama terbaharu yang dijalinkan 
termasuklah kerjasama bersama 
Universiti Ummul Qura di Mekah, 
Universiti Taibah di Madinah, serta 
beberapa universiti di Jordan, Qatar, 
China, Korea dan Thailand. Usaha isi 
dijangka akan mencipta lagi peluang 
yang lebih besar dalam bidang-
bidang yang berkaitan. 

Selain kolaborasi 
pengantarabangsaan, UiTM 
Cawangan Kelantan turut memberi 
perhatian kepada bidang seni halus 
yang berfokus kepada bidang bersifat 
pertukangan dengan suntikan elemen 
Kecerdasan Buatan (AI), sejajar 
dengan teknologi masa kini, agar 
warisan budaya tetap relevan.

Bukan itu sahaja, UiTM Cawangan 
Kelantan turut bergiat aktif 
melaksanakan pelbagai projek 
komuniti. Antara yang terkini ialah 
geran industri komuniti sebanyak RM 
484,500 untuk membantu masyarakat 
nelayan di Besut dan juga di Tok 
Bali, serta geran sebanyak 

RM71,800 daripada Maybank 
Berhad bagi memperkasa usahawan-
usahawan di negeri Kelantan. 

Menurut Profesor Dr. Mohamad 
Afandi lagi, usaha ini dilihat 
sebagai satu kejayaan besar yang 
menumpukan kepada pembangunan 
komuniti serta memberi banyak 
manfaat kepada penduduk di sekitar 
Machang, Tanah Merah sekali gus 
masyarakat di Kelantan khususnya.

“Saya mengharapkan para graduan 
mampu menjaga nama baik UiTM 
dan terus mengekalkan kualiti 
kecemerlangan yang ada di UiTM, 
supaya masyarakat di luar melihat 
UiTM ini adalah sebuah universiti 
yang komprehensif untuk orang 
Melayu, Bumiputera yang sentiasa 
relevan sepanjang zaman, serta 
menjadi pilihan utama untuk 
masyarakat Malaysia.

